
Անհրաժեշտությունը
[bookmark: _GoBack]«Հայաստանի Հանրապետության կառավարության 2020 թվականի սեպտեմբերի 22-ի N1549-Լ որոշման մեջ փոփոխություններ և լրացումներ  կատարելու մասին» ՀՀ կառավարության որոշման նախագծի (այսուհետ՝ Որոշում) ընդունումը պայմանավորված է կորոնավիրուսի տարածման դեռևս շարունակվող պայմաններում՝ տուժած զբոսաշրջության ոլորտը սպասարկող տրանսպորտային ընկերությունների՝ զարգացման նպատակով ձեռքբերված վարկի դիմաց գրավի առարկա հանդիսացող գույքը պաշտպանելու նպատակով՝ Հայաստանի Հանրապետության առևտրային բանկերում և վարկային կազմակերպություններում (այսուհետ՝ բանկեր և վարկային կազմակերպություններ) գործող վարկերի տոկոսադրույքների սուբսիդավորման երկարաձգմամբ, ստեղծված իրավիճակում վերջիններիս գործունեության շարունակականության ապահովմամբ, ինչպես նաև տուժած, սակայն 2019 թվականի հունվարի 1-ից մինչև մայիսի 1-ն ընկած ժամանակահատվածում ստեղծված և Հայաստանի Հանրապետության կառավարության 2020 թվականի սեպտեմբերի 22-ի N1549-L «Կորոնավիրուսի տնտեսական հետևանքների չեզոքացման քսանհինգերորդ միջոցառումը հաստատելու մասին» որոշման (այսուհետ՝ Միջոցառում) մնացած բոլոր չափանիշներին բավարարող տնտեսավարողներին օժանդակությունից օգտվելու հնարավորության ընձեռնմամբ։ 
Հաշվի առնելով կորոնավիրուսի և ռազմական դրության հետևանքով ստեղծված և առ այսօր շարունակվող բացասական ազդեցությունը զբոսաշրջային ոլորտը սպասարկող, տրանսպորտային միջոցներ ձեռք բերած և շահագործող տնտեսավարողների  գործունեության վրա, Որոշմամբ առաջարկվող փոփոխությունների և լրացումների արդյունքում օժանդակության տրամադրման երկարաձգումը, ինչպես նաև առավել թվով պոտենցիալ շահառուների ներգրավումն արդիական է։ 

Ընթացիկ իրավիճակը և խնդիրները
Միջոցառման շրջանակներում հաստատված 24 շահառուի փոխհատուցման ենթակա վարկերի սուբսիդավորվող տոկոսների ընդհանուր ծավալը կազմել է շուրջ 89 մլն ՀՀ դրամ։ Ստեղծված իրավիճակում ուսումնասիրությունը և Միջոցառման մշտադիտարկման արդյունքները ցույց են տալիս, որ Միջոցառման իրականացման արդյունքում շահառուները կարողացել են պահպանել  զարգացման նպատակով ձեռքբերված վարկի դիմաց գրավի առարկա հանդիսացող գույքը, սակայն դեռևս կարիք ունեն լրացուցիչ ֆինանսական միջոցների ներգրավման՝ իրենց գործունեության շարունակականությունն ապահովելու և զարգացման նպատակով ձեռքբերված վարկի դիմաց գրավի առարկա հանդիսացող գույքը պաշտպանելու նպատակով։
Զբոսաշրջային հոսքերի նվազման, կորոնավիրուսի դեռևս պահպանվող ազդեցության հետևանքով տուժած՝ զբոսաշրջության ոլորտը սպասարկող տրանսպորտային ընկերությունների մոտ դեռևս շարունակվում են տնտեսական բնականոն գործունեությանը վերադառնալու դժվարությունները։ Վերջիններիս մոտ շարունակվող ֆինանսական բարդությունները խնդիրներ կարող են ստեղծել հետագա բնականոն գործունեությանը վերադառնալու և աշխատատեղերը պահպանելու տեսանկյունից։ 
Միաժամանակ, Միջոցառման N1 հավելվածի 2-րդ կետի պահանջներից մեկի համաձայն՝ Միջոցառման շահառու հանդիսանում են այն տնտեսավարողները, որոնք ստեղծվել են մինչև 2019 թվականի հունվարի 1-ը։ Այս պահանջի արդյունքում օժանդակությունից չեն կարողացել օգտվել այնպիսի տնտեսավարողներ, որոնք համապատասխանել են Միջոցառմամբ սահմանված մնացած բոլոր չափանիշներին, իրապես տուժել և շարունակում են տուժել կորոնավիրուսի տարածման հետևանքով զբոսաշրջային հոսքերի նվազումից և ունեն լուրջ դժվարություններ՝ կապված վարկային պարտավորությունների կատարման և զարգացման նպատակով ձեռքբերված վարկի դիմաց գրավի առարկա հանդիսացող գույքը պաշտպանելու հետ։
Հաշվի առնելով որոշ տնտեսավարողների կողմից ՀՀ էկոնոմիկայի նախարարություն ներկայացված առաջարկությունները, ինչպես նաև այն, որ մարտ–ապրիլ ամիսները զբոսաշրջային հոսքերի ակտիվացման ժամանակահատվածի սկիզբն է, և որոշ ընկերություններ դրանից ելնելով կարող էին ստեղծված լինել այդ ժամանակահատվածում՝ նպատակահարմար է Միջոցառման շրջանակներում դիմում ներկայացրած՝ 2019 թվականի հունվարի 1-ից մինչև մայիսի 1-ը ստեղծված տրանսպորտային ընկերություններին հնարավորություն ընձեռել օգտվելու կորոնավիրուսի տնտեսական հետևանքների չեզոքացման քսանհինգերորդ միջոցառման աջակցությունից։  
Քանի որ ժամանակակից զբոսաշրջային տրանսպորտային միջոցներն առաջնային են տրամադրվող զբոսաշրջային փաթեթի կազմում և, միաժամանակ, տնտեսավարողների կողմից տրանսպորտային միջոցների ձեռքբերումը հիմնականում իրականացվում է վարկային ներդրումների միջոցով, առկա՝ զբոսաշրջային այցելությունների աննախադեպ նվազման  պայմաններում և ոլորտի հետագա վերականգնումն ապահովելու նպատակով Որոշմամբ առաջարկվող փոփոխությունները և լրացումներն արդիական են։ Հետևաբար, հաշվի առնելով Միջոցառման շրջանակներում արդեն տրամադրված օժանդակության արդյունավետության պահպանումը և պայմանների բարելավման հնարավորությունը՝ առաջ է գալիս Նախագծով առաջարկվող փոփոխությունների անհրաժեշտությունը։

Կարգավորման նպատակը և բնույթը 
Սույն որոշման նպատակներն են Միջոցառման չափանիշներին բավարարող զբոսաշրջության ոլորտը սպասարկող տրանսպորտային ընկերություններին ուղղված օժանդակության ժամկետը 2021 թվականի մարտ ամսից երկարաձգել մինչև 2021 թվականի հուլիս ամիսը ներառյալ, Միջոցառման շահառուների ցանկը համալրել Միջոցառման մնացած չափանիշներին բավարարող՝ զբոսաշրջության ոլորտը սպասարկող այն տրանսպորտային ընկերություններով, որոնք 2019 թվականի հունվարի 1-ից մայիսի 1-ն ընկած ժամանակահատվածում ստեղծված լինելու պատճառով չեն ստացել օժանդակություն, սակայն իրապես տուժել և շարունակում են տուժել կորոնավիրուսի տարածման հետևանքով զբոսաշրջային հոսքերի նվազումից և ունեն վարկային պարտավորությունները կատարելու հետ կապված լուրջ դժվարություններ։ 

Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից։
Ակնկալվող արդյունքը 
 	Սույն որոշման նախագծի ընդունման արդյունքում տուժած զբոսաշրջության ոլորտը սպասարկող տրանսպորտային ընկերությունները կորոնավիրուսի տարածման դեռևս շարունակվող պայմաններում հնարավորություն կունենան մինչև 2021 թվականի հուլիս ամիսը ներառյալ ներգրավել ֆինանսական միջոցներ՝ թեթևացնելու վարկային պարտավորությունները, պաշտպանելու զարգացման նպատակով ձեռքբերված վարկի դիմաց գրավի առարկա հանդիսացող գույքը և շարունակելու բնականոն գործունեությունը։
	Արդյունքում Միջոցառման շրջանակներում արդեն դիմում ներկայացրած, Միջոցառման մնացած չափանիշներին բավարարող, զբոսաշրջության ոլորտը սպասարկող այն տրանսպորտային ընկերությունները, որոնք 2019 թվականի հունվարի 1-ից մայիսի 1-ն ընկած ժամանակահատվածում ստեղծված լինելու պատճառով չեն հանդիսացել շահառու և չեն ստացել օժանդակություն, սակայն իրապես տուժել և շարունակում են տուժել կորոնավիրուսի տարածման հետևանքով զբոսաշրջային հոսքերի նվազումից և ունեն վարկային պարտավորությունները կատարելու հետ կապված լուրջ դժվարություններ, հնարավորություն կունենան ներառվելու Միջոցառման շահառուների ցանկում և ստանալու օժանդակություն։

Այլ տեղեկատվություն
«Հայաստանի Հանրապետության կառավարության 2020 թվականի սեպտեմբերի 22-ի N1549-Լ որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունումը կհանգեցնի պետական բյուջեում ծախսերի ավելացում շուրջ 80 մլն ՀՀ դրամի չափով, նախատեսելով նաև 3՝ 2019 թվականի հունվարի 1-ից մայիսի 1-ն ընկած ժամանակահատվածում ստեղծված զբոսաշրջային ոլորտը սպասարկող տրանսպորտային ոլորտի ընկերությունների ընդգրկում։ 



         

